
In nov med d’instrucziun davart
l’enconuschientscha da la patria

■ (cc) L’emprim tom dal nov med d’in-
strucziun davart l’enconuschientscha
da la patria per la 4. fin 6. classa dal
chantun Grischun è gist cumparì. Il
med d’instrucziun stat a disposiziun en
las linguas tudestg, rumantsch gri-
schun e talian e tracta la geografia e
l’istorgia dal chantun Grischun sco er
temas da la vita. Suenter la terminaziun
dal project vegn il nov med d’instruc-
ziun a cumpigliar in cudesch per las sco-
laras e per ils scolars en dus toms sco er
in ordinatur cun DVDs agiuntadas per
las persunas d’instrucziun. Il project è
collià en moda surregiunala, damai ch’igl
è vegnì revegnì per quest intent ad in
concept da la centrala interchantunala
per meds d’instrucziun (Cimi). Uschia
vegn il nov med d’instrucziun dal Gri-
schun ad avair sumeglientschas eviden-
tas cun ils novs meds d’instrucziun da-
vart l’enconuschientscha da la patria dals
chantuns Argovia, Basilea-Champagna
ed Appenzell dador, e quai en la dimen-
siun, en il layout ed en la concepziun sco
er en l’elecziun dals temas ed en la re-
partiziun dals chapitels.

Il punct da partenza dals texts e da las
incumbensas è adina il mund da viver
dals uffants – il giavisch central dal con-
cept d’instrucziun è da sa referir a las en-

conuschientschas gia existentas ed a las
experientschas da las scolaras e dals sco-
lars.

Ils cuntegns dal plan d’instrucziun da
la 4. fin 6. classa per ils roms reals istor-
gia e geografia sa chattan en il tom I ch’è
uss avant maun. Cun agid da funtaunas
istoricas emprendan ils giuvenils a per-
scrutar ed a chapir connexs tranter l’ier e
l’oz. La diversitad dal chantun ed enco-
nuschientschas geograficas fundamenta-
las vegnan intermediadas en moda exem-
plarica tras tscherts tschernids. Latiers
vegnan – cunzunt en il tom II – temas
da la vita, als quals igl è vegnì dà pauca
attenziun fin uss en il plan d’instrucziun
dal Grischun. Igl è impurtant d’integrar
quests secturs tematics surtut en vista al
plan d’instrucziun da la Svizra tudestga
ch’è planisà.

La repartiziun sin dus toms permetta
ultra d’ina applicaziun pli simpla dals cu-
deschs er ina publicaziun en etappas. La
publicaziun dal tom II è previsa per l’onn
2010.

A partir d’immediat po il tom I vegnir
retratg tar la partiziun «meds d’instruc-
ziun dal Grischun» sut www.lmv.gr.ch ed
è interessant da leger er per persunas cre-
schidas. Il tom II vegn furnì automati-
camain suenter la publicaziun.

Novas legitimaziuns da persunas estras
■ (cc) La realisaziun da la cunvegna
davart l’associaziun da la Svizra a la
reglamentaziun da Schengen/Dublin
ha er consequenzas per la populaziun
estra. A partir d’immediat emetta l’uf-
fizi da fatgs da polizia e da dretg civil dal
Grischun novas legitimaziuns da persu-
nas estras. Ils visums d’entrada dals sta-
dis da Schengen valan da nov er per la
Svizra.

Novas legitimaziuns
da persunas estras

Persunas che n’èn betg burgaisas d’in sta-
di da la UE survegnan a partir d’immedi-
at ina nova legitimaziun da persunas
estras, sch’ellas sa trategnan pli ditg che 4
mais en Svizra e sch’ellas na pon betg sa
referir a la cunvegna davart la libra circu-
laziun da persunas. Exceptads da quai èn
requirentas e requirents d’asil. La nova le-
gitimaziun da persunas estras ha il medem
format sco la carta d’identitad svizra e
cuntegna – ultra da las datas persunalas e
da las datas da dimora – er ina fotografia
e la suttascripziun da la persuna estra. Per
laschar emetter la nova legitimaziun ston
perquai vegnir inoltradas ina fotografia da
passaport e la suttascripziun. En quai che
concerna la qualitad da la fotografia e la
regulaziun da la suttascripziun valan las
medemas premissas sco per ils documents
da viadi svizzers. La procedura per emet-
ter la nova legitimaziun è pli chara e pli
cumplitgada. L’identitad da la persuna sto
vegnir controllada exactamain da la visch-
nanca. Pervi da quai sto la dumonda ve-
gnir inoltrada da nov persunalmain a la
controlla d’abitantas e d’abitants cumpe-

tenta. Tut las legitimaziuns existentas da
persunas estras restan valaivlas fin a lur
scadenza e vegnan remplazzadas pir
suenter tras ina nova legitimaziun.

Visums da Schengen
Dapi ils 12 da december 2008 vegnan ac-

ceptads ils visums da Schengen per en-
trar en Svizra. Dapi questa data pon er
las represchentanzas svizras a l’exteriur,
ils chantuns ed ils posts da cunfin emet-
ter ils novs visums da Schengen, ils quals
remplazzan ils vegls visums svizzers.

Dapi che la cunvegna d’associaziun è

entrada en vigur pon persunas che n’èn
betg burgaisas d’in stadi da la UE viagiar
cun lur veglia u cun lur nova legitima-
ziun da persunas estras sco er cun in pas-
saport valaivel da lur patria en tut il terri-
tori da Schengen, e quai senza visum sup-
plementar e senza ulteriuras formalitads.

Ils visums d’entrada dals stadis da Schengen valan da nov er per la Svizra. KEYSTONE

■ UVESTGIEU DA CUIRA

Midada da plaiv: Tain tar Tavau
(anr) Uvestg Vitus Huonder ha decretà
quels dis la dismembraziun dal territori
da la vischnanca da Tain (Wiesen) da la
plaiv da la ss. Trinitad da Ferrera
(Schmitten) e d’al integrar da nov en il
territori da la plaiv da la Concepziun da
Maria a Tavau-Plaz. Quai vala davent da
l’emprim da schaner 2009. Quest con-
clus è vegnì prendì suenter avair duman-
da las duas plaiv, resp. ils cartents pertu-
tgads e sa basond sin in conclus dal cus-
segl diocesan dals spirituals.

L’integraziun ecclesiastica da Tain en
la plaiv da Tavau-Plaz va pia parallel cun
la fusiun politica. La vischnanca da Tain

sa fusiunescha per il 1. da schaner 2009
cun la vischnanca da la cuntrada da Ta-
vau e daventa la 6. fracziun da quella.

Brev pastorala
davart la reconciliaziun

L’uvestg da Cuira, msgr. Vitus Huonder,
prepara per la curaisma 2009 ina nova
brev pastorala. Quella sa fatschenta cun
il sacrament da la reconciliaziun e stat sut
il titel: «Vers la festa da Pasca». La brev
pastorala vegn tramessa a temp als uffi-
zis parochials ed è da preleger en basel-
gia l’emprima dumengia da curaisma, ils
1. da mars 2009.

DA ANDREA L. RASSEL

Mesiras punctualas, nagins debits

La crisa da finanzas interna-
ziunala è daventada ina crisa

da l’economia reala. La
creschientscha stagnescha, ina
recessiun s’avischina, la cifra da
persunas senza occupaziun cre-
scha, er en la Svizra. Il cussegl
federal na vul betg confruntar la
crisa cun in veritabel program
d’impuls per la conjunctura,
mabain vul sa restrenscher sin
mesiras punctualas. La confede-
raziun vul investir 1,5 milliar-
das francs svizzers. Ina summa
ch’era gia prevesida sco reserva
en il preventiv statal da l’onn
proxim. Auter che la China ed
ils Stadis Unids da l’America na
vul la Svizra pia betg far debits
cun sias stentas a favur da l’eco-
nomia. Il cussegl naziunal ha en
sia sessiun d’atun prendì per
bun il preventiv 2009 che pre-
vesa in surpli d’entradas da ra-
dund ina milliarda francs sviz-
zers, pia radund 400 milliuns
pli pauc che la confederaziun
aveva prevesì oriundamain.

Investiziuns anticipadas
e levgiaments da taglias

Credits en in’autezza da 205
milliuns duajan vegnir de-

bloccads. Ils meds vegnan inve-
stids en projects en la protec-
ziun cunter auas grondas e sa-
naziuns da bajetgs en possess da
la confederaziun. Davart even-
tualas investiziuns anticipadas

en l’infrastructura da las viafiers
naziunalas e las autostradas
vegn debattà en il parlament fe-
deral la primavaira. Planisads èn
era levgiaments da taglias per
famiglias cun uffants. Las de-
battas vegnan ad esser anima-
das, perquai che l’effect da tut
questas mesiras vegn dubità.
Uschia n’èn blers gronds pro-
jects che stuessan vegnir lan-
tschads uss avant termin anc in-
summa betg pronts. In levgia-
ment da taglias pudess sut las
cundiziuns d’ina recessiun avair
l’effect ch’il pievel spargnass
simplamain il daner enstagl da
consumar dapli.

Federalissem fiscal dumonda
collavuraziun da tut las instanzas

I

La prontezza d’investir
daners en projects è tant

tar la confederaziun sco era
tar ils chantuns il mument
fitg auta. Ils Tessinais han gia
realisà quai ed ils dus parla-
mentaris Dick Marty e
Filippo Lombardi han empruvà
da lantschar la discussiun
davart in segund tunnel tras
il Gottard. Era sche lur mo-
ziun n’ha gì nagina schanza è
uss franc vegnì il mument
da lantschar projects innova-
tivs gist er en las regiuns peri-
feras.

■ COLUMNA

Las mesiras d’impuls per la conjunctura
èn ina schanza per chaus innovativs

